
 Boed tangnefedd dros Ŵyl y Nadolig a Blwyddyn Newydd 

llawn Bendithion i holl aelodau Hope-Siloh

Gwasanaeth Operation Christmas Child

Roedd wythnos Operation Christmas Child yn un llwyddiannus iawn. Fe wnaeth 56 o focsys gyrraedd y capel er mwyn eu rhoi i blant llai ffodus na ni ym mhob rhan o’r byd. Roeddem ni wedi gweld fideo o sut roedd Operation Christmas Child yn gweithio a sut oedd y plant yn ymateb wrth iddynt dderbyn y bocsys. Roedd y bocsys yn llawn o bethau arbennig fel dolis, teganau, llyfrau lliwio a phensiliau a phethau defnyddiol, fel sebon, brwshys dannedd,menyg a hetiau. Wnaeth pawb o’r capel addurno y bocsys mewn papur Nadoligaidd ac roedden nhw’n edrych yn brydferth. Rydym yn meddwl y byddan nhw’n denu sylw’r plant fydd yn eu derbyn yn Zambia. Roedd rhai pobl o’r capel wedi bod yn garedig iawn drwy roi cyfraniadau yn lle bocs anrhegion (cafwyd casgliad o £154).

Yn ystod y gwasanaeth arbennig yn y capel roedd y rhan fwyaf o’r adnodau yn berthnasol iawn oherwydd eu bod yn sôn am rannu a bod yn garedig. Mae rhoi bocsys neu gyfraniad yn werthfawr iawn i’r plant tlawd. Mae’n bwysig iawn bod y plant yn cael bocsys, er mwyn cael yr un chware  teg a phawb arall sy’n fwy ffodus ac er mwyn iddynt deimlo’n hapus adeg y Nadolig.







Mirain a Heledd Francis

Apêl Cymorth Cristnogol Ffoaduriaid Syria

Aeth plant ac ieuenctid yr Ysgol Sul ati i drefnu stondin pethau melys a phaned o dê/coffi wedi’r oedfa ddiwedd mis Medi i godi arian at yr apêl uchod. Cafwyd ymateb da a chodwyd dros £600.  Diolch i Mary a Vivian Jones am eu cyfraniad hael o £200.  
Anfonwyd cyfanswm o £1,000 yn dilyn casgliadau ychwanegol at swyddfa Cymorth Cristnogol.

Gwasanaethau’r Nadolig (o 20 Rhagfyr ymlaen)
Rhagfyr 20

Gwasanaeth Nadolig y Plant a’r Ieuenctid




6.00 – Gwasanaeth Golau Cannwyll

Rhagfyr 25

9.00 Gwasanaeth Cymun Undebol Dydd Nadolig
	Gweinidog:     Y Parch. Llewelyn Picton Jones, B.Sc., M.Ed.

                       50 Heol Glanffrwd, Pontarddulais, Abertawe, SA4 8QE

                       01792 882889       Lpicjones@aol.com                    


	Gair y Gweinidog – ‘O! Deued pob Cristion’


A ninnau ar drothwy’r Nadolig, mae gennym gyfle newydd i gyhoeddi unwaith yn rhagor eleni   ‘am y newyddion da o lawenydd mawr a ddaeth i’r holl bobl’, fel y gwnaeth yr angylion wrth y bugeiliaid hynny uwchben Bethlehem. Mewn byd sy’n ymddangos fel petai’n mynd yn lle peryclach i fyw ynddo o hyd, mae gennym ddyletswydd i rannu’r newydd da hwn sy’n dwyn llawenydd i bobl. Y newydd da hwnnw fod un wedi dod i mewn i’n byd ni i’n hachub a’n newid ni.  

Dyma fel mae’r garol ’O deued pob Cristion’ yn mynegi’r gwirionedd syfrdanol hwn: “Daeth Brenin yr hollfyd i oedfa ein hadfyd er symud ein penyd a’n pwn”. Mae’r geiriau hyn yn crynhoi yr Efengyl sydd yn Newyddion Da ar gyfer yr holl ddynoliaeth. 

‘Tywysog tangnefedd’ yw  un o deitlau yr Arglwydd Iesu Grist, ond nid dod i ddwyn heddwch cyffredinol rhwng dyn a dyn oedd diben ei ddyfodiad i’r byd – nid dyna ystyr ‘tangnefedd ar y ddaear’ yr angylion yn Luc 2 – ond dod i ddwyn unigolion i berthynas heddychlon â Duw a cheisio troi gelynion i Dduw  yn ‘frodyr i’w gilydd’ . Mae’r garol yn sôn am heddwch â Duw  a’i ganlyniadau. 

Y Nadolig hwn gadewch i ni fanteisio ar y cyfle i rannu llawenydd gwir ystyr y Nadolig gydag eraill o’n hamgylch. Os ym ni’n gwneud hyn byddwn yn gwneud ein rhan gyda’r ‘Tywysog tangnefedd’ i wneud ein ‘daear o’r diwedd yn aelwyd gyfannedd i fyw’.  Mae diwedd y ddau bennill  yma o’r garol yn gosod allan ein gwaith fel Cristnogion:

“Rhown glod i’r Mab bychan ar liniau Mair wiwlan –
Daeth Duwdod mewn baban i’n byd!

Ei ras, O! derbyniwn; ei haeddiant cyhoeddwn,

A throsto Ef gweithiwn i gyd.”
	Trefn Gwasanaethau (9:45am)


Rhagfyr 20

Gwasanaeth Nadolig y Plant a’r Ieuenctid




6.00 – Gwasanaeth Golau Cannwyll

Rhagfyr 25

9.00 Gwasanaeth Cymun Undebol Dydd Nadolig

Rhagfyr 27

Gweinidog

Ionawr 3
       
Gweinidog (Cymun)

Ionawr 10
  
Mr Colin Isaac     
Ionawr 17
    
Gweinidog    

Ionawr 24

11.00 - Aelodau (Cinio i ddilyn)
Ionawr 31

Parchg Derek Rees
Chwefror 7

Gweinidog (Cymun)

Chwefror 14

Gweinidog                     

Chwefror 21

Mr Tomos Roberts Young       

Chwefror 28

Oedfa Gŵyl Ddewi 

Mawrth 6

Gweinidog (Cymun)

Mawrth 13

Aelodau

Mawrth 20

Gweinidog (Sul y Blodau)

Mawrth 25

Gwener y Groglith - Oedfa Gymun Undebol Hope-Siloh am 10.30

Mawrth 27

Sul y Pasg – Gweinidog (Cymun)   
	Eglwysi Cymraeg Pontarddulais a’r Cylch 


Rhagfyr 25 
 Oedfa Gymun Undebol yn Hope-Siloh am 9.00 y.b.

Ionawr 3 
 Noson o Garolau’r Plygain yn Eglwys San Mihangel am 5.30

Ionawr 22 
 Dishgled cyn gweddi yn ystod Wythnos Weddi am Undod Cristnogol 

                        
10.30-11.30 yn Hope-Siloh

Chwefror 4  
Gwasanaeth yn y Gopa am 2.00

Mawrth 4   
Gwasanaeth Dydd Gweddi Chwiorydd y Byd yn y Tabernacl am 2.00

Mawrth 25  
Gwasanaeth Dydd Gwener y Groglith yn Hope-Siloh am 10.30

Ebrill 14  
Ymdrech Arbennig yn Hope-Siloh am 6.00

Diolch i'r criw bach o aelodau a gynrychiolodd Hope-Siloh yng ngwasanaeth Nadolig yr Eglwysi Cymraeg yn y Tabernacl.

	Cwlwm ym Mhedwar Ban y Byd


Hyfryd oedd derbyn yr ohebiaeth yma (o wlad Groeg!) yn dilyn cyhoeddiad rhifyn diwethaf Cwlwm:
….Rhaid oedd sôn mai hyfryd oedd gweld yn rhifyn 29 o CWLWM, gopi o ran o’r rhaglen y Cyrddau Diolchgarwch yng nghapel Siloh ar derfyn yr ail ryfel byd yn 1945.

Mae enw fy nhad - Morley Jones, ag un fy Wncwl - Ieuan Williams, yn ymddangos ar y dudalen o “Plant yr Eglwys yn y Lluoedd Arfog”. Yn ogystal â rhain, mae enw fy modryb Maida Jones yno hefyd, a hithau yn amlwg wedi cymryd rhan yng nghyfarfod y prynhawn.

Daeth atgofion y gorffennol yn ôl pan welais lawer o enwau yn gysylltiedig â’m plentyndod, pan fynychais i gapel Siloh.

Er bod y capel wedi hen gael ei dymchwel, roedd yn wych gweld fod cofeb wedi ei gosod ar y safle lle bu’r capel unwaith, ac yn y llun tri o ddiaconiaid sydd unwaith eto yn gysylltiol â’r adeg fûm yn tyfu i fyny. Bu Jennifer (Evans) Clarke, Ann (Francis) Easter yn yr ysgol yr un adeg â mi, ac Ifor Miles yn byw cyferbyn â’n tŷ ni ar Pentre Road.

Hoffwn gymryd y cyfle hwn i grybwyll gymaint rwy’n mwynhau                                  darllen y cylchlythyron, sy’n help i mi gadw mewn cysylltiad â’r                                 capeli, a hefyd am newyddion y “Bont” yn enwedig gan fy mod                                     wedi gadael ei erwau dros ddeugain mlynedd yn ôl.

Can diolch 

Lynda (Jones) Ganatsiou. (Groeg)

Oes gan Cwlwm ddarllenwyr eraill dramor? Tu allan i Gymru? 

Cysylltwch a hopesiloh@hotmail.co.uk!

	Newyddion


Llongyfarchiadau

Llongyfarchiadu gwresog i Gerald a Betty Davies ar ddathlu eu Priodas Aur yn ddiweddar. Dymunwn bob bendith a rhwyddineb iddynt i’r dyfodol

Dymuniadau gorau

Estynnwn ein dymuniadau gorau i aelodau a fu yn yr ysbyty yn ystod y misoedd diwethaf. Cofiwn hefyd am ein holl aelodau  sydd mewn cartrefi preswyl neu’n gaeth i’w cartrefi a dymunwn yn dda iddynt. 

Marwolaethau

Trist yw cofnodi marwolaeth tair o’n haelodau yn ddiweddar sef Mrs Myfanwy (Nanw) Thomas, Mrs Menna Lewis a Mrs Jenny Herbert a hefyd cyn aelod, sef Mrs Rita Lewis. Ac mae un o’n haelodau, Mrs Maureen Lewis, wedi colli ei chwaer Mildred oedd yn byw yn Llundain. Trist hefyd oedd clywed am farwolaeth cyn-weinidog Siloh, Y Parchedig Alan Hefin John. Roedd y rhain yn annwyl iawn yn ein golwg ni i gyd ac fe gydymdeimlwn yn ddwys gyda’u teuluoedd yn eu galar a’u hiraeth. Cydymdeimlwn yn ddwys hefyd gydag unrhyw aelod arall sydd wedi colli perthnasau agos yn ystod y misoedd diwethaf.  

Llongyfarchiadau!

Yn ystod gwyliau’r Haf, penderfynodd Tomos a Harri Besley wneud cais i ymddangos ar raglen CBBC newydd o’r enw ‘Pocket Money Pitch’ (yn debyg i Dragon’s Den, ond i blant), a chafodd y ddau sioc o glywed eu bod wedi cael eu derbyn i ymddangos ar y rhaglen. Bu’r ddau yn stiwdios y BBC ym Manceinion fis Tachwedd yn ffilmio’r rhaglen ac yn cystadlu yn erbyn grwpiau ac unigolion eraill. Cyflwynodd y bechgyn eu syniad am becyn adeiladu ‘den’, ac ar ôl dau ddydd o ffilmio, enillodd y ddau y categori teganau, a gwobr ariannol. Yn dilyn hyn, bu’r ddau yn ffilmio yn Llundain, gan dreulio’r diwrnod yng nghwmni’r dyn busnes Michael Acton Smith, ‘entrepreneur’ a dyfeisiwr ‘Moshi Monsters’. Llongyfarchiadau mawr i’r brodyr ar eu llwyddiant ac edrychwn ymlaen at y darllediad fis Chwefror. 

Llyfrau’r Capel

Cofier bod llyfrau ariannol yr Eglwys yn cau ar ddiwrnod olaf y flwyddyn – 31 Rhagfyr.
Cymorth Cristnogol

Cynhaliwyd bore coffi yn y Festri fawr yn ystod mis Hydref gan bwyllgor Cymorth Cristnogol,   a chodwyd dros £500. Diolch i bawb a fu’n cynorthwyo.

Cyfundeb Dwyrain Caerfyrddin a Brycheiniog

Cynhelir y Cwrdd Chwarter nesaf yng nghapel Moreia Tycroes ddydd Iau, 11 Chwefror 2016 am 2.30

Diolch
Diolch am eich cyfraniadau cyson i’r Banc Bwyd lleol, a diolch i Ann Easter am sicrhau bod ein cyfraniadau yn cyrraedd y ganolfan ddosbarthu yng Ngorseinon. 

Fel y gwyddom, Rhiannon sy'n sicrhau bod blodau yn y Capel o Sul i Sul. A bob Nadolig, mae Gwenda'n addurno'r Capel a'r coed. Diolch i'r ddwy ohonynt. Rhiannon a Gwenda hefyd sy'n sicrhau bod pob aelod sy'n gaeth i'w cartref neu sydd mewn cartref preswyl yn derbyn rhodd Nadolig gennym.

Brynteg

Mae pawb ohonom yn ymwybodol, wrth gwrs, pan gaeodd Capel Brynteg llynedd, fe wnaethom groesawu nifer o’r aelodau atom yma i Hope-Siloh. Wrth gau Brynteg, trosglwyddwyd yr asedau oedd yn weddill i Gyfundeb Gorllewin Morgannwg. Oherwydd ein bod ni yn Hope-Siloh yn perthyn i Gyfundeb gwahanol, fe wnaeth aelodau Brynteg nodi eu dymuniad ein bod ni hefyd yn cael cyfran o’r arian. Fel canlyniad rydym wedi derbyn y swm o £42,000, i’w ddefnyddio ar gyfer hybu ein gwaith fel Eglwys. Mae hwn wrth gwrs yn swm sylweddol, ac rydym yn ddiolchgar iawn i gyn-aelodau Brynteg am eu gweledigaeth a’u caredigrwydd.

Llenni

Rydym wedi buddsoddi ymhellach mewn llenni i ffenestri un ochor o’r capel. Mae hyn yn gymorth i dywyllu pan fydd defnydd o’r sgrin, a hefyd yn fodd i arbed y carped rhag colli ei liw. Diolch i Iris am wneud y trefniadau.
Lectern

Diolch i Jennifer Clarke a’i brawd Clive am eu rhodd hael o ‘lectern’ newydd at ddefnydd y capel a’r festrïoedd, er cof am eu mam, Mrs Sally Evans.

Gyda’n Gilydd

Cofiwch am y llyfr ar hanes Hope-Siloh, Gyda’n Gilydd, sydd ar werth bellach am bris gostyngol o £5, gyda’r elw’n mynd i Gronfa Adeiladau’r Capel. Dyma anrheg Nadolig delfrydol.

Sioe Yr Anrheg
Llongyfarchiadau i blant (ac oedolion!) y capel ar sioe Ysgol Bryniago Yr Anrheg. Cafwyd perfformiadau gwych gan blant y capel!   

	Y Plant a’r Ieuenctid


Clwb Babanod

Mae’r Clwb Babanod yn parhau i ffynnu gyda rhyw ugain o blant bach yn mynychu’n rheolaidd. Mae’r plant wedi mwynhau trip i Funsters fis Hydref a’r mamau a mamgus wedi mwynhau pryd o fwyd yn y Fountain yn ddiweddar! 

Y Clwb Ieuenctid
Dyma ddisgrifiad o beth rydym yn gwneud yn y 
Clwb Ieuenctid a’r Clwb Seiat:

“Yn y Seiat rydym yn dysgu am Iesu trwy gemau. Rydym hefyd yn darllen allan o’r llyfr llawn newydd Beibl.net. Dim ond punt mae’n costio i ddod! Rydym yn mwynhau llawer yn y Seiat”    Llŷr Tiplady

“Yn y Clwb Seiat rydym yn chwarae gemau. 
Rydym yn cael pitsa ac rydym yn gweddio i Iesu 
ac i Dduw. Dim ond yr Uwchradd sydd yn cael mynd i’r Seiat.” Siwan 
“Yn y Clwb Ieuenctid rydym yn chwarae gemau 
ac yn astudio’r Beibl mewn ffordd hwyl a 
diddorol. Mae’r Clwb Ieuenctid i blant o 
flwyddyn 4 i fyny.” Georgia Rossi

Ar Nos Sul  Tachwedd 29 roedd y festri fawr yn llawn bwrlwm ar gyfer parti Nadolig y Clwb Ieuenctid a bu pawb yn mwynhau gwledd o ddanteithion a gemau cyffrous. Cafwyd hefyd noson Nadoligaidd hyfryd ym mwyty Indiaidd Chillis. Diolch yn fawr i Derek, Alaw a  Marie Lynne am eu gwaith a’u harweiniad ar hyd y flwyddyn.

 M.I.C.  

Taith Stori’r Mis 
Croesawyd Nigel Davies i’n plith yn ystod mis Tachwedd fel rhan o’r 
daith ‘Stori’r Mis’. Ar ddiwedd yr oedfa cafodd pawb gyfle i gael band 
llawes gyda 4 symbol yn crynhoi neges y ffydd Gristnogol. Pwrpas y 
bandiau yw atgoffa’r sawl sydd yn eu gwisgo am gariad Duw a’r hyn 
mae e wedi gwneud drostynt trwy ei fab Iesu Grist.
Cystadlaethau Chwaraeon 
Cynhelir cystadlaethau pêl droed a phêl rwyd ar gyfer Ysgolion Sul a Chlybiau Cristnogol  Ddydd Sadwrn 30 Ionawr  yng nghanolfan Hamdden Caerfyrddin. Edrychwn ymlaen at y cystadlu ac i ail-gwrdd â ffrindiau o Ysgolion Sul a Chlybiau Ieuenctid eraill.

Diolch
Diolchwn yn ddiffuant i athrawon gweithgar yr Ysgol Sul am eu gwaith cydwybodol, ac am eu hymrwymiad i waith mawr y Deyrnas.

Bydd yr Ysgol Sul yn ail gychwyn ar 10 Ionawr a’r Clwb Ieuenctid ar 17 Ionawr.
	Cymanfa Ganu Undebol Pontarddulais a’r Hendy


Mae Sul cyntaf mis Hydref yn ddiwrnod pwysig iawn yng nghalendr Eglwysi Undebol Pontarddulais a’r Hendy gan mai ar y diwrnod hwnnw y cynhelir ein Cymanfa Ganu yn flynyddol. Yr arweinydd gwadd eleni oedd Alun Guy o Gaerdydd. Mae Alun wedi bod gyda ni o’r blaen ac roedd ei frwdfrydedd yng nghymanfa’r ieuenctid a’r oedolion yn heintus. Braf oedd gweld y capel yn gyfforddus lawn ar gyfer Cymanfa’r Ifanc  yn y bore. Cefnogwyd y Gymanfa eleni eto gan Ysgol Gynradd yr Hendy ac Ysgol Gymraeg Bryniago.  Rydym fel eglwysi yn ymfalchio yn y ddwy ysgol ac yn gwerhfawrogi yn fawr eu cefnogaeth a’u cyfraniad i’r Gymanfa. Plant yr ysgol Sul fu’n cyflwyno’r emynau a rhaid eu llongyfarch am safon eu cyflwyniadau.  Cyflwynwyd y rhannau arweiniol yn raenus iawn gan Mirain, Tesni, Tomos a Llyr - plant Ysgol Sul Hope–Siloh a’r llywydd oedd Jennifer Clarke.  Roedd y Gymanfa yn llawn hwyl a’r ieunctid wrth eu bodd yn canu’r emynau i gyfeiliant Llyr - drymiau, SiÔn a Rhys - gitar, Luned Mair -  allweddell ac Ian Lewis - piano. 

Llywydd yr hwyr oedd Mair Morgan  o Gapel y Gopa gydag Ian Lewis unwaith eto yn cyfeilio ar organ newydd Capel Hope-Siloh. Cyflwynwyd y rhannau arweiniol yn ddefosiynol iawn gan Gwyneira Morgan o gapel Pentre Bach. Cafwyd canu deallus, cerddorol a disgybledig gydag Alun Guy yn llywio’r cyfan yn fedrus. 
Cyflwynwyd eitem gan barti Lleisiau Lliw  a diolch iddynt hwythau hefyd am gyfraniad gwerthfawr iawn. Eleni unwaith eto bu’r Gymanfa yn llwyddiant mawr ac fel arfer rydym yn ddiolchgar iawn i Eric Jones ac Ifor Miles am eu gwaith caled a diflino yn hyfforddi mynychwyr yr Ysgol Gân yn ystod mis Medi. Edrychwn ymlaen at glywed detholiad o’r Gymanfa ar ‘Caniadaeth y Cysegr’ yn y dyfodol.

	Cip o’r Gorffennol


Y Tyst 5/1/1894 - Yr Organ Newydd. “Rhodd organ newydd Hope fodlonrwydd cyffredinol. Pawb yn canmol.”
Y Tyst 24/8/1894 – “Dydd Sul diwethaf, ffurfiwyd eglwys Annibynnol yng nghapel Siloh, Pontarddulais, gan y Parch. D.O.Davies, Gowerton, cynwysiedig o 46 o aelodau o eglwys Waungron, 30 o wahanol eglwysi eraill, a derbyniwyd 7 o’r newydd.”
Y Tyst 28/9/1894 – Siloh, Pontarddulais – “Dydd Sul a Nos Lun diweddaf, cynaliwyd cyfarfodydd agoriadol y capel uchod…………wrth farnu yr argoelion presenol….. dyfodol disglair o flaen yr eglwys newydd yma, ac y bydd ar fyr yn un o eglwysi gorau yn y Cyfundeb….” 
Y Tyst 4/1/1895  - Ail-agoriad Soar, Hendy. “Cynhaliodd yr Eglwys Uchod, yr hon sydd gangen o Gapel Hope, ei chyfarfod agoriadol nos Lun, Rhagfyr 24ain,1894. Llywydd Y Parch. D.Lloyd Morgan. Cymerwyd rhan ynddo gan y Male Voice Party, yn nghydag ereill…..Y mae eglwys yr Hope wedi helaethu ac adnewyddu yr ysgoldy uchod nes ydyw yn ymddangos yn adeilad hardd. Yr oedd gwir angen am ei helaethu. Y mae uwchlaw 150 yn mynychu yr Ysgol Sul yn y lle.” 

	Noswyl Nadolig


Cerddai'r gŵr at y ddinas

Yn eiddgar ac ysgafn droed

'Roedd pobl yn tyrru o bobman

Mwy na welodd ef erioed.
'Roedd goleuni'r ffenestri yn llachar

A golau ar wifrau uwchben,
Tybed a gofiai y bobl hyn

Am y golau uwch Bethlehem?
Edrychai ar y ffenestri                                   

Yn llawn o deganau tlws

Teganau o bob math yno

I ddenu'r plant drwy y drws.
'Roedd mam a'i phlant yn sefyll

Gan syllu drwy'r ffenest yn syn.
Tybed a gofiai hi am y Fam

Ym Methlem ar fore gwyn?
Aeth heibio i ddrws y dafarn

A chlywodd y gweiddi a'r stŵr

Y canu aflafar yn arllwys i'r stryd

Gwrandawodd, a stopiodd y gŵr.
Canu swynol angylion

A glywodd bugeiliaid mewn braw.
Tybed a gofiai y bobl hyn

Am ganu yr engyl draw?
Eisteddai ar fainc oedd yn ymyl

Gan edrych o'i gwmpas yn syn.
Pobl yn rhuthro ar hyd y lle

Gan ddal eu parseli yn dynn.
Tybed a gofiai rhywun

Dri Brenin a ddaeth ar eu hynt

A'u hanrhegion drud i'r Baban

Mewn preseb ym Methlehem gynt?
Blinai ar sŵn y ddinas

A throdd i fynd allan o'r lle,
'Roedd pawb yn rhy brysur i gofio

Y Baban ym Methlehem dre.
Tybed a gofiai rhywun

Ym mhrysurdeb yr Ŵyl i gyd

Am y preseb llwm a'r llety gwael

Lle ganwyd Gwaredwr y byd?
Y prynu, y bwyta a'r yfed,
Y chwerthin, y miri a'r hwyl,
Y rhuthro o gwmpas a’r gwledda,
Ai dyma ystyr yr Ŵyl?

'Roedd dagrau'n disgleirio'n ei lygaid

Ac ar ei wyneb y loes,
Plygai ei ben wrth gerdded eto

I fyny'r bryn at ei groes.

Yn sydyn fe glywodd ganu

Yn dod o dywyllwch y nos,
Fel cân yr angylion a glywyd gynt

Yng ngolau'r seren dlos.
Safodd i wrando ar sŵn y gân

Oedd yn dod o Gapel di-nod,
Diolchodd fod 'na rhywun yn cofio

Fod y Gwaredwr wedi dod.

Iris Thomas

	Y Dosbarth Beiblaidd


Y gwynfydau a’r bregeth ar y mynydd oedd thema tymor yr hydref. Roedd cael nifer o arweinwyr o bob enwad yn sicrhau ein bod yn clywed amrywiol safbwyntiau ac yn cael goleuni newydd ar yr hen wirioneddau. Yn ôl yr arfer daeth y tymor i ben dros ginio yn y Bridge.

Er bod y dosbarth yn cael ei gyhoeddi’n gyson o Sul i Sul, braidd yn siomedig yw’r ymateb fel arfer o gyfeiriad Hope-Siloh. Beth am wneud adduned dros dymor yr Adfent i ymuno â ni yn y flwyddyn newydd? Cewch brofi cynhesrwydd capel bach Bethesda a’r cwmni hoff cytun o gwmpas y ford.

Crea ynom ddymuniadau

Am drysorau meddwl Duw







John Harry
	Nadolig Hope-Siloh


Mae’n taflen sy’n rhestru digwyddiadau’r Nadolig yn dangos prysurdeb yr Eglwys dros dymor yr Adfent, ynghyd â’r gwasanaethau arbennig. Ceisiwch gefnogi, - mae presenoldeb pob unigolyn yn bwysig ac rydym yn ffodus o gael y cyfle i ddathlu’r Nadolig yng nghwmni’n gilydd.  
Cartrefi Preswyl

Fe fu criw niferus o’n haelodau yn cynnal gwasanaethau Nadolig yn Llys Gwyn, Yr Hollies, Yr Hafan a Llys y Tywysog yn ddiweddar. Drwy wneud hyn, rydym yn rhoi cyfle i’r preswylwyr ymuno mewn addoliad yn y Gymraeg os dymunent. Diolch yn fawr i bawb a fu’n cynorthwyo i  gynnal yr oedfaon. 

Ffair Nadolig 

Bu’n Ffair Nadolig eleni yn llwyddiant arbennig unwaith eto. Diolch i bawb a weithiodd mor galed wrth baratoi. Braf oedd gweld y ddwy festri dan eu sang. Gwnaethpwyd elw o dros  £1,400. Bydd peth o’r elw yn mynd i noddi Octavio yn Mozambique am flwyddyn arall.  

